
ઓં  ભ॒દ્રં  કર્ણે॑ભિઃ  શૃણુ॒યામ॑  દેવાઃ  ।  ભ॒દ્રં
પ॑શ્યેમા॒ક્ષભિ॒ -ર્યજ॑ત્રાઃ  ।
સ્થિ॒રૈરંગૈ᳚સ્તુષ્ટુ॒વાગ્ મ્  સ॑સ્ત॒નૂભિઃ॑  ।
વ્યશે॑મ  દે॒વહિ॑તં॒ -યઁદાયુઃ॑  ।  સ્વ॒સ્તિ  ન॒
ઇંદ્રો॑  વૃ॒દ્ધશ્ર॑વાઃ  ।  સ્વ॒સ્તિ  નઃ॑  પૂ॒ષા
વિ॒શ્વવે॑દાઃ  ।  સ્વ॒સ્તિ  ન॒સ્તાર્ક્ષ્યો॒
અરિ॑ષ્ટનેમિઃ  ।  સ્વ॒સ્તિ  નો॒  બૃહ॒સ્પતિ॑ -ર્દધાતુ
॥
ઓં  શાંતિઃ॒  શાંતિઃ॒  શાંતિઃ॑  ॥

॥  ઓં  બ્રહ્મણે  નમઃ  ॥

॥  પ્રથમમુંડકે  પ્રથમઃ  ખંડઃ  ॥

ઓં  બ્રહ્મા  દેવાનાં  પ્રથમઃ  સંબભૂવ  વિશ્વસ્ય  કર્તા
ભુવનસ્ય  ગોપ્તા  ।  સ  બ્રહ્મવિદ્યાં
સર્વવિદ્યાપ્રતિષ્ઠામથર્વાય
જ્યેષ્ઠપુત્રાય  પ્રાહ  ॥  1॥

અથર્વણે  યાં  પ્રવદેત  બ્રહ્માઽથર્વા  તં
પુરોવાચાંગિરે  બ્રહ્મવિદ્યામ્  ।
સ  ભારદ્વાજાય  સત્યવાહાય  પ્રાહ
ભારદ્વાજોઽંગિરસે  પરાવરામ્  ॥  2॥

શૌનકો  હ  વૈ  મહાશાલોઽંગિરસં -વિઁધિવદુપસન્નઃ
પપ્રચ્છ  ।
કસ્મિન્નુ  ભગવો  વિજ્ઞાતે  સર્વમિદં -વિઁજ્ઞાતં
ભવતીતિ  ॥  3॥

તસ્મૈ  સ  હોવાચ  ।
દ્વે  વિદ્યે  વેદિતવ્યે  ઇતિ  હ  સ્મ
યદ્બ્રહ્મવિદો  વદંતિ  પરા  ચૈવાપરા  ચ  ॥  4॥

તત્રાપરા  ઋગ્વેદો  યજુર્વેદઃ  સામવેદોઽથર્વવેદઃ
શિક્ષા  કલ્પો  વ્યાકરણં  નિરુક્તં  છંદો
જ્યોતિષમિતિ  ।
અથ  પરા  યયા  તદક્ષરમધિગમ્યતે  ॥  5॥



યત્તદદ્રેશ્યમગ્રાહ્યમગોત્રમવર્ણ -
મચક્ષુઃશ્રોત્રં  તદપાણિપાદમ્  ।
નિત્યં -વિઁભું  સર્વગતં  સુસૂક્ષ્મં
તદવ્યયં -યઁદ્ભૂતયોનિં  પરિપશ્યંતિ  ધીરાઃ  ॥  6॥

યથોર્ણનાભિઃ  સૃજતે  ગૃહ્ણતે  ચ
યથા  પૃથિવ્યામોષધયઃ  સંભવંતિ  ।
યથા  સતઃ  પુરુષાત્  કેશલોમાનિ
તથાઽક્ષરાત્  સંભવતીહ  વિશ્વમ્  ॥  7॥

તપસા  ચીયતે  બ્રહ્મ  તતોઽન્નમભિજાયતે  ।
અન્નાત્  પ્રાણો  મનઃ  સત્યં -લોઁકાઃ  કર્મસુ  ચામૃતમ્
॥  8॥

યઃ  સર્વજ્ઞઃ  સર્વવિદ્યસ્ય  જ્ઞાનમયં  તપઃ  ।
તસ્માદેતદ્બ્રહ્મ  નામ  રૂપમન્નં  ચ  જાયતે  ॥  9॥

॥  ઇતિ  મુંડકોપનિષદિ  પ્રથમમુંડકે  પ્રથમઃ  ખંડઃ  ॥

